RELACION

PËR

PROJEKTLIGJIN

“PËR DISA SHTESA DHE NDRYSHIME NË LIGJIN NR 90/2016, “PËR KRIJIMIN DHE FUNKSIONIMIN E AGJENCISË SË AUDITIMIT TË PROGRAMEVE TË ASISTENCËS, AKREDITUAR NGA BASHKIMI EVROPIAN, NË REPUBLIKËN E SHQIPËRISË”

I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN. 

Bazuar në misionin dhe fushën e veprimtarisë së Agjencisë së Auditimit të Programeve të Asistencës, akredituar nga Bashkimi Evropian, në vijim Agjencia, që ka për qëllim verifikimin e efektivitetit dhe funksionimit të mirë të sistemeve të menaxhimit dhe kontrollit të fondeve të BE-së në Shqipëri, për përputhshmërinë me rregullat përkatëse të BE-së dhe rregullave kombëtare për të siguruar ligjshmërinë dhe rregullsinë e transaksioneve, me ndryshimet e propozuara me këtë projektligj synohet të garantohet pavarësia funksionale e Agjencisë për të kryer funksionet e saj në përputhje me marrëveshjet kuadër IPA.

Në zbatim të marrëveshjes kuadër Ares (2022) 5208873, datë 12.7.2022, ndërmjet Republikës së Shqipërisë të përfaqësuar nga Këshilli i Ministrave i Republikës së Shqipërisë dhe Komisionit Evropian, për rregullat e zbatimit të asistencës financiare të BE-së për Shqipërinë, në kuadër të instrumentit për asistencën e para-anëtarësimit (IPA III), ratifikuar me ligjin nr.65/2022, “Drejtori i përgjithshëm” përcaktohet si autoriteti përgjegjës për kryerjen e auditimeve dhe lëshimin e opinioneve vjetore. 

Në aneksin A, klauzola 9, të kësaj marrëveshjeje përshkruhet se autoriteti i auditimit është subjekt publik funksionalisht i pavarur nga autoritete e tjera të përmendura në këtë marrëveshje në nenin 10 të saj, si dhe gëzon autonominë e nevojshme financiare. Po në këtë klauzolë pika 2, cilëson drejtorin e përgjithshëm të Agjencisë për ushtrimin e kompetencave dhe njohurive të përshtatshme për kryerjen e detyrave të përcaktuara në këtë marrëveshje.
Gjithashtu, në Aneksin E të kësaj marrëveshjeje jepet modeli i opinionit të auditimit me nënshkrues drejtorin e përgjithshëm të Agjencisë. Në këtë mënyrë për të zbatuar marrëveshjen kuadër, si dhe kryesisht standardet ndërkombëtare të auditimit, planifikimi i auditimeve referuar nenit 23, të ligjit nr.90/2016, “Për organizimin dhe funksionimin e Agjencisë së Auditimit të Programeve të Asistencës, akredituar nga Bashkimi Evropian, në Republikën e Shqipërisë”, duhet të jetë përgjegjësi dhe kompetencë e drejtorit të përgjithshëm të Agjencisë. Në ligjin nr.90/2016, të sipërpërmendur, disa nga këto kompetenca të cilat lidhen drejtpërdrejt me planifikimin e auditimeve i ka Këshilli Mbikqyrës. Në bazë të standardeve ndërkombëtare të auditimit, është përcaktuar qartë procesi i auditimit që nga fillimi i planifikimit deri në përfundimin e tij. Në ligjin aktual kompetencat audituese nuk janë të përcaktuara vetëm për drejtorin e përgjithshëm, sepse fuqia vendimmarrëse mbi dokumentet strategjike dhe të planifikimit të auditimeve është në kompetencat e Këshillit Mbikqyrës. 

Në kuadër të drejtimit të Agjencisë, përsa i përket strukturave drejtuese, duke qenë se në ligjin aktual nuk është mirëpërcaktuar mënyra e emërimit të anëtarëve të Këshillit Mbikëqyrës, janë hartuar edhe ndryshimet përkatëse ku është përcaktuar autoriteti që ka kompetencë emërimin e anëtarëve të Këshillit Mbikqyrës. Po tek Këshilli Mbikqyrës është i nevojshëm një ndryshim në përcaktimin e kritereve për emërimin e anëtarëve të tij.

Gjithashtu, në ligjin aktual është e nevojshme heqja dhe zëvendësimi i disa togfjalëshave për t’iu përshtatur ndryshimeve të propozuara në projektligj.


II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE.

Projektligji i propozuar ka karakter teknik dhe nuk lidhet me programin politik të Këshillit të Ministrave, por është në harmoni dhe është pjesë e programit të politikave të qeverisë për nxitjen e forcimit të aftësive profesionale të audituesve.
Gjithashtu, ky projektligj ka në fokus të zbatojë me përpikmëri përmbajtjen e marrëveshjeve kuadër IPA duke ndjekur praktikat e mira ndërkombëtarisht, e në vijim për të ofruar një punë me cilësi dhe standard të lartë. 

III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME. 

Miratimi i këtij projektligji është diktuar nga nevoja për të reflektuar dhe pasqyruar rekomandimet dhe gjetjet e DG NEAR në lidhje me kërkesat e marrëveshjeve kuadër, marrëveshjeve të tjera sektoriale dhe/ose financuese dhe praktikat më të mira ndërkombëtare të auditimit në ligjin e brendshëm të AAPAA-s, duke forcuar kompetencat konkrete mbi mirëadministrimin dhe mbi procesin e vendimmarrjes në Agjenci. 

Në përputhje me rekomandimet e DG NEAR në lidhje me kërkesat e marrëveshjeve kuadër, si dhe në referencë të raportit të Komisionit Evropian për Shqipërinë, në ligjin aktual shihet i nevojshëm përcaktimi i raportit midis detyrave dhe kompetencave të Këshillit Mbikqyrës dhe drejtorit të përgjithshëm për të propozuar ndryshimet përkatëse që kompetencat e auditimit të jenë të drejtorit të përgjithshëm dhe jo të Këshillit Mbikëqyrës.
Gjithashtu, janë identifikuar nevoja në riformulime, ndryshime dhe përshtatje, në mënyrë të tillë që kuadri ligjor të jetë i përshtatshëm/efektiv, ku mos të ketë vakume për interpretim, si dhe të garantojë që Agjencia të ketë mandatin dhe lirinë e duhur për të kryer funksionet e saj.

Në zbatim të sa më sipër synohet një kuadër ligjor i përshtatshëm/efektiv i cili të garantojë që Agjencia të ketë mandatin dhe lirinë për të kryer funksionet e saj sipas kërkesave të Marrëveshjes Kuadër IPA, marrëveshjeve të tjera sektoriale dhe/ose financuese duke rritur pavarësinë funksionale dhe financiare. 
Përcaktimi i raportit midis detyrave dhe kompetencave të Këshillit Mbikqyrës dhe drejtorit të përgjithshëm për të azhornuar ndryshimet përkatëse që kompetencat e auditimit të ushtrohen nga drejtori i përgjithshëm.

Marrëveshjet kuadër vënë theksin tek autonomia financiare, organizative dhe funksionale duke garantuar pavarësinë e drejtorit të përgjithshëm në përgatitjen e strategjisë së auditimit dhe hartimit të raporteve dhe opinioneve të auditimit. Drejtori i përgjithshëm i Agjencisë do të jetë shkalla me e lartë që miraton planet dhe raportet e auditimit duke respektuar kërkesat e Departamentit të Politikave të Zgjerimit në Komisionin Evropian (DG NEAR) mbi pavarësinë.

Në funksion të ndryshimeve të propozuara, në vijim listohen gjetjet dhe direktivat e ardhura nga Departamenti i Politikave të Zgjerimit në Komisionin Evropian (DG NEAR) të përcjella nga organet përgjegjëse të Bashkimit Evropian me dokumentat rekomandues dhe komentues të ligjit të brendshëm të organizimit dhe funksionimit të Agjencisë së Auditimit nëpërmjet raporteve zyrtare:

· Raporti final i gjetjeve dhe rekomandimeve për Republikën e Shqipërisë nga DG NEAR Ref.Ares (2024)398249 - 18/01/2024 (Subject: Review of the request of the Republic of Albania for the Entrustment of Budget Implementation Tasks under IPA III), ku kërkohet ndryshimi i ligjit nr. 90/2016, “Për organizimin dhe funksionimin e Agjencisë së Auditimit të Programeve të Asistencës, akredituar nga Bashkimi Evropian, në Republikën e Shqipërisë”, në mënyrë që të qartësohen kompetencat midis Këshillit Mbikqyrës dhe drejtorit të përgjithshëm. Drejtori i përgjithshëm duhet të jetë përgjegjës sipas përcaktimeve në përputhje me marrrëveshjet kuadër IPA II dhe IPA III. Në kuadër të auditimit të fondeve IPA, Këshilli Mbikqyrës nuk mund të ketë kompetencat e organit drejtues të Agjencisë, por mund të ushtrojë detyra mbikëqyrëse, të cilat nuk bien ndesh me marrëveshjen kuadër.
· Raporti i gjetjeve dhe rekomandimeve për Republikën e Shqipërisë nga DG NEAR, Ref.Ares(2023)4949695 - 17/07/2023, ku cilësohet se Shqipëria duhet të procedojë me miratimin e ndryshimeve të ligjit për organizimin dhe funksionimin e Agjencisë së Auditimit për Programet e Asistencës, akredituar nga BE, në Republikën e Shqipërisë.
· Raporti i Komisionit Evropian për Shqipërinë, Strasbourg, 19.10.2021 SWD (2021) 289 final; kapitulli 22 “Politikat rajonale dhe koordinimi i instrumenteve strukturore”, në lidhje me ligjin “Për organizimin dhe funksionimin e Agjencisë së Auditimit, Akredituar nga Bashkimi Evropian në Republikën e Shqipërisë”, në kuadër të menaxhimit financiar, kontrollit dhe auditimit.
· Rekomandimi në SYS-DR/2020/04/AL Inventory of findings and recommendations IPA II - Annual Action Programmes Republic of Albania, sipas të cilit: 
“…si prioritet, Shqipëria duhet të ndryshojë ligjin nr.90/2016, “Për organizimin dhe funksionimin e Agjencisë së Auditimit të Programeve të Asistencës, akredituar nga Bashkimi Evropian, në Republikën e Shqipërisë … ”. 
Ligji i Agjencisë së Auditimit duhet të përputhet me dispozitat e marrëveshjes kuadër, sipas të cilave Komisioni Evropian nuk jep opinione mbi programet vjetore dhe strategjike të punës përpara se të jenë miratuar nga drejtori i përgjithshëm. 
· Shkresa e DG NEAR Ref. NEAR R.3/NS — ARES (2018) 6221182 “Law on the Audit Authority”;
· Ref. Ares (2020)1966871 - 07/04/2020 SYS/2019/04/AL Inventory of findings and recommendations IPA II - Annual Action programmes Republic of Albania;
· Ref. SYS/2018/02/AL- Final Inventory of Findings and Recommendations - AL CAP 2014, 2015 & 2017 Mission: 05-08/06/2018 Draft report 31/10/2018 Response: 24/01/2019 Final report: 16/04/2019 – Ares (2019)2649845;
· Ref. Ares (2020)2546888-14/05/2020 të D-Western Balkans Neighbourhood and Enlargement Negotiations, European Commission, përcjellë me shkresën Ref. Ares (2020) 2553399.

Në zbatim të sa më sipër, në përputhje me marrëveshjen kuadër, efektet e ndryshimit duhet të jenë të tilla që drejtori i përgjithshëm i Agjencisë së Auditimit, të ketë kompetencat e hartimit dhe miratimit të Strategjisë së Auditimit, raporteve vjetore të aktivitetit të auditimit, si dhe opinioneve vjetore të auditimit. Drejtori i përgjithshëm përcakton metodologjinë, metodat e përzgjedhjes që do të zbatohen për auditimet, si dhe për planifikimin e auditimeve. 
Këshilli Mbikëqyrës mund të ushtrojë, detyra të mbikëqyrjes, të cilat nuk duhet të bien në kundërshtim me dispozitat e marrëveshjes kuadër, për sa i përket autoritetit të auditimit, duke i hequr në këtë mënyrë kompetencat e miratimit të programeve vjetore dhe strategjike të auditimit.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji i propozuar është në përputhje me rendin juridik të brëndshëm dhe me marreveshjet kuadër sipas rekomandimeve të Departamentit të Politikave të Zgjerimit në Komisionin Evropian (DG NEAR), raporteve të Komisionit Evropian për Shqipërinë dhe gjetjeve të Komisionit Evropian për Republikën e Shqipërisë, cilësuar për ndryshimet e duhura në ligjin e autoritetit auditues.
Projektligji i propozuar ka karakter teknik dhe nuk lidhet me programin Politik të Këshilit të Ministrave, por është në harmoni dhe është pjesë e programit të politikave të qeverisë për nxitjen e forcimit të aftesive profesionale të audituesve.

V.  VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTATET NORMATIVE)

Ky projektligj nuk synon përafrim me legjislacionin e BE-së.

VI. PËRMBLEDHJE SHPJEGUESEE PËRMBAJTJES SË PROJEKTAKTIT

Projektligji parashikon përcaktimin e kompetencave të drejtorit të përgjithshëm dhe Këshillit Mbikëqyrës sipas rekomandimeve të Departamenti i Politikave të Zgjerimit në Komisionin Evropian (DG NEAR) në përputhje me marrëveshjet kuadër IPA, parashikon riformulime dhe shtesa në përmbajtje në mënyrë që ndryshimet e reja të sjellin uniformitetin dhe qartësinë maksimale të dispozitave të ligjit për organizimin dhe funksionimin e Agjencisë. 

Konkretisht ndryshimet e propozuara konsistojnë në:

Në nenin 1, të projektligjit, është propozuar saktësimi i disa funksioneve. Kështu, propozohet që togfjalëshat “Zyrtari Kombëtar i Autorizuar”, “drejtor i Agjencisë” dhe “zëvendësdrejtor i Agjencisë” të zëvendësohen përkatësisht me “Zyrtari Kombëtar Autorizues”, “drejtor i Përgjithshëm i Agjencisë” dhe “zëvendësdrejtor i Përgjithshëm i Agjencisë”.
Këto ndryshime janë në përputhje dhe me përcaktimeet e struktrurave menaxheriale të përcaktuara në marrëveshjet kuadër IPA.

Në nenin 2, të projektligjit, propozohet që në fjalinë e dytë të pikës 1, të nenit 5, të ligjit, togfjalëshi “Bashkimi Evropian” zëvendësohet me togfjalëshin “Komisioni Evropian”. Ky ndryshim propozohet, me qëllim saktësimin e autoritetit miratues të standardeve, pasi standardet ndërkombëtare të auditimit përcaktohen nga Komisioni Evropian.

Në nenin 3, të projektligjit, propozohet të shfuqizohet shkronja “c” e pikës 3, të nenit 8, të ligjit. Ky shfuqizim propozohet me arsyetimin se plani vjetor i punës së auditueseve apo çdo raport tjetër specifik që parashikohet në shkronjën “c” të pikës 3, të nenit 8, është i përcaktuar edhe në strategjinë e auditimit, e cila dorëzohet pranë Komisionit Evropian, dhe ky parashikim përbën thjesht përsëritje.


Në nenin 4, të projektligjit, propozohen ndryshime në nenin 10, të ligjit. Ndryshimet propozohen me qëllim për të shmangur mbivendojsen e kompetencave dhe ndarjen e tyre sipas rëndësisë së strukturave drejtuese të AAPAA-s, në përputhje me përcaktimet në marrëveshjet kuadër IPA.
Në këtë nen gjithashtu, ishte i nevojshëm parashikimi i qartë i autoritetit të emërtesës së anëtarëve të këshillit mbikqyrës, përsa i përket emërimit të anëtarëve të këtij këshilli, pasi në ligjin aktual përcaktohet vetëm propozimi dhe është i paqartë emërimi. Ai është rregulluar vetëm për emërimin e parë të anëtarëve të këtij këshilli dhe përcaktohet vetëm në dispozitat kalimtare dhe nuk mund të vlejë për çdo emërim të rregullt të anëtarëve të këshillit mbikqyrës.

Konkretisht në nenin 10, të ligjit propozohen këto ndryshime:
1. Pika 2 ndryshohet si më poshtë vijon: 
“2. Këshilli Mbikqyrës monitoron funksionimin e sistemeve të qeverisjes e të kontrollit të brendshëm në Agjenci.”.
2. Pika 3, ndryshohet si më poshtë vijon:
“3. Këshilli Mbikqyrës përbëhet nga tre anëtarë, të cilët emërohen nga Kryeministri për një mandat katërvjeçar, me të drejtë rizgjedhjeje vetëm një here.”.

Në nenin 5, të projektligjit, propozohet shfuqizimi i shkronjës “a”, të nenit 11, të ligjit. Në këtë dispozitë, aktualisht parashikohet: 

Këshilli Mbikëqyrës ka këto kompetenca: 
a) miraton programet e punës vjetore dhe strategjike të Agjencisë pas mendimit të strukturave përkatëse në Komisionin Evropian; …
Ky shfuqizim bazohet në Raportin final të gjetjeve dhe rekomandimeve për Republikën e Shqipërisë nga DG NEAR dhe është në përputhje me marrëveshjen kuadër.
Drejtori i Përgjithshëm i Agjencisë së Auditimit, duhet të ketë kompetencat e hartimit dhe miratimit të Strategjisë së Auditimit, raporteve vjetore të aktivitetit të auditimit, si dhe opinioneve vjetore të auditimit. Në këtë mënyrë kjo kompetencë propozohet t’i hiqet Këshillit Mbikqyrës dhe i ngarkohet drejtorit të përgjithshëm të Agjencisë.

Në nenin 6, të projektligjit, propozohet ndryshimi i shkronjës “c”, të nenit 12, të ligjit, me këtë përmbajtje:
“c) Të ketë të paktën 7 vjet përvojë pune në profesion ose të ketë jo më pak se 5 vjet përvojë në fushën e auditimit.”.
Ky ndryshim është propozuar me qëllim që kriteret të jenë të përshtatshme për këtë pozicion pune, pasi audituesit kanë natyrë të veçantë funksionale, si dhe të harmonizohet me ndryshimet që janë propozuar në nenin 4, të projektligjit.

Në nenin 7, të projektligjit, propozohet ndryshimi i shkronjës “ç”, të pikës 1, të nenit 15, të ligjit, ku propozohet heqja e një togfjalëshi, për arsye se mund të kufizojë ndikimin në lidhje me papajtueshmërinë e detyrës së drejtorit të përgjithshëm të AAPAA-s.

Në nenin 8, të projektligjit, propozohen disa ndryshime në nenin 16, të ligjit, me këtë përmbajtje:

1. Shkronjat “a”, “b”, “e” dhe “ë”, të pikës 1, ndryshohen si më poshtë vijon
“a) Miraton dokumentet strategjike dhe të planifikimit të auditimit;”;
“b) Miraton metodologjinë e auditimit dhe ndryshimet e mëtejshme të kësaj metodologjie, në përputhje me standardet e pranuara ndërkombëtare të auditimit.”;
 “e) Siguron funksionimin efektiv të sistemeve të qeverisjes e të kontrollit të brendshëm në Agjenci;”;
“ë) Është përgjegjës për hartimin e raporteve vjetore sipas marrëveshjes kuadër dhe lëshon opinionin vjetor të auditimit bazuar në raportin vjetor të aktiviteteve audituese;”.
2. Në shkronjën “dh”, të pikës 1, të nenit 15, pas togfjalëshit “….kontrollit të brendshëm….”, shtohet fjala “…në Agjenci….”.
3. Pika 2, ndryshohet si më poshtë vijon:
“2. Drejtori i përgjithshëm harton një raport vjetor mbi veprimtarinë dhe drejtimin e Agjencisë, brenda muajit prill të çdo viti.”.

Ndryshimet e propozuara në këtë nen, kanë si synim rishikimin e kompetencave të drejtorit të përgjithshëm të Agjencisë, sipas raportit të Komisionit Evropian për Shqipërinë, Strasbourg, 19.10.2021 SWD(2021) 289 final, raportit të gjetjeve dhe rekomandimeve për Republikën e Shqipërisë nga DG NEAR, Ref.Ares(2023)4949695 – 17/07/2023, si dhe Raportit final të gjetjeve dhe rekomandimeve për Republikën e Shqipërisë nga DG NEAR  Ref.Ares (2024)398249 - 18/01/2024.
Në këto raporte përcaktohen qartë se si duhet të reflektohen ndryshimet në ligjin aktual të AAPAA-s për kompetencat dhe përgjegjësitë midis Këshillit Mbikqyrës dhe drejtorit të Përgjithshëm të AAPAA-s.
Në këtë kuadër janë reflektuar ndryshimet përkatëse në këtë nen, ku përcaktohet se është përgjegjësi e drejtorit të përgjithshmë miratimi i dokumentave strategjikë, e planifikimi i auditimeve, miratimi i metodologjisë së auditimeve, sigurimi i funksionimit efektiv të sistemeve të qeverisjes e të kontrollit të brendshëm në Agjenci, si dhe është përgjegjësi e drejtorit të përgjithshëm hartimi i raporteve dhe lëshimi i opinioneve vjetore.
Gjithashtu është vlerësuar e nevojshme të shtohet fjala “në Agjenci”, në shkronjën “ç”, të pikës 1, të këtij neni për faktin që të qartësohet se ku sigurohet funksionimi efektiv i sistemeve të qeverisjes e të kontrollit të brendshëm.

Në nenin 9, të projektligjit, propozohet një ndryshim në fjalinë e fundit të pikës 7, të nenit 22, të ligjit, ku hiqet togfjalëshi “… pasi të ketë marrë mendimin e Këshillit Mbikqyrës … .”. Ky ndryshim propozohet, pasi është përgjëgjësi dhe kompetencë e drejtorit të përgjithshëm auditimi i programeve dhe nuk duhet të ndikohet nga Këshilli Mbikëqyrës.

Në nenin 10, të projektligjit, propozohen ndryshime në nenin 25, të ligjit, ku propozohen këto ndryshime:
Në pikën 1 bëhen këto shtesa dhe ndryshime si më poshtë vijon:
Pas shkronjës “b” shtohet shkronja “b.1”, me këtë përmbajtje:
“b.1) Auditimi i llogarive që kanë si qëllim plotësinë, saktësinë dhe vërtetësinë e raporteve ose pasqyrave financiare vjetore dhe llogaritë vjetore të tyre;”.
1. Në pikën 2, në fjalinë e dytë dhe të tretë fjala “pajtueshmëri” zëvendësohet me fjalën “përputhshmëri”.
2. Në pikën 2, hiqet fjalia e fundit.

Ndryshimet e bëra në këtë nen, propozohen në zbatim të marrëveshjes kuadër IPA III, duke shtuar “auditimin e llogarive”, si dhe janë zëvendësuar fjalët përkatëse duke iu përshatur përkufizimeve të përcaktuar në marrëveshjen kuadër IPA përkatëse. 

Në nenin 11, të projektligjit parashikohet hyrja në fuqi e tij.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij ligji ngarkohet Agjencia e Auditimit të Programeve të Asistencës, akredituar nga Bashkimi Evropian. 

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji ështe hartuar nga Agjencia e Auditimit të Programeve të Asistencës, akredituar nga Bashkimi Evropian sipas rekomandimeve të Departamentit të Politikave të Zgjerimit në Komisionin Evropian (DG NEAR).

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi i këtij projektligji nuk shoqërohet me efekte financiare shtesë për buxhetin e shtetit. 



Relacion shpjegues për projektligjin “Për disa shtesa dhe ndryshime në ligjin nr. 90/2016, “Për organizimin dhe funksionimin e Agjencisë së Auditimit të Programve të Asistencës, Akredituar nga Bashkimi Evropian., në Republikën e Shqipërisë”

